
⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 


ӨМНӨХ ҮГ

	Энэ номыг зохиосон Азербайжаны зохиолч Энвер Мамедханлы, эх орны их дайн эхэлсний дараахан, Зөвлөлтийн армид явжээ. Тэр үед Гитлерийн харгисууд Ираны нутгаас, Зөвлөлт Кавказын цаадах цэцэглэж байгаа нутаг, Холбооны Бүгд Найрамдах Армени, Гүрж, Азербайжан улсууд руу довтлох бололцоогүй болгохын тул, Ираны засгийн газрын зөвшөөрөлтэйгөөр манай цэрэг Ираны хойд хэсэг рүү орсон билээ. Тэгэхэд манай цэргийн бүрэлдэхүүнд, Азербайжаны зохиолч Энвер Мамедханлы оролцон, Ираны нутагт очсон байлаа.

	Энвер Мамедханлы, Зөвлөлт Засгийн жилүүдэд өсөж, бага наснаасаа Зөвлөлтийн сургуулиудад сурч, Москва, Баку хотуудад дээд боловсрол олж авчээ. Зөвлөлтийн хүмүүс газрын эзэд, хөрөнгөтнүүдийг хөөн цэвэрлэж, шинэ маягаар хөдөлмөрлөн, хэчнээн сайхан дүүрэн чөлөөтэй аж төрж суудгийг Мамедханлы бага наснаасаа үзэж, Зөвлөлт орон ямар их аз жаргалтай юм бэ гэж санадаг байв. Энвер Мамедханлы өөрийн зохиосон тууж, өгүүллэгүүддээ Зөвлөлт социалист амьдралын баяр баясгалант сайн сайхан бүхнийг яруу тод харуулж чаджээ.

	Энвер Мамедханлы Иранд очихоосоо өмнө Зөвлөлтийн амьдралаас өөр амьдралыг мэдэхгүй юм. Гэтэл Зөвлөлтийн хилийг алхаж гармагц, урьд зөвхөн ном уншиж мэдсэн зүйлээ нүдээрээ үзжээ. Ираны хөдөлмөрчин хүмүүс өөрийн орны бүхий л баялгийг бий болгодог байтлаа толгой хоргодох ч аргагүй муу сууц, байшингийн зоорь зэрэгт өлсөн зовж байдаг зүрх өвдөм амьдралыг үзэв. Харин Зөвлөлт оронд бүхий л баялаг ард түмэн ба улсын мэдэлд байдаг бөгөөд агаар, нарны гэрэл хүн бүхний хүртээл болж байдагтай адил тэр баялаг нь Зөвлөлтийн нийт хүмүүст амархан ойлгогддог юм. Гэтэл засгийн эрхэнд хөрөнгөтөн, газрын эзэд байж байгаа Иран зэргийн орнуудад бүх баялаг, фабрик, завод, ой мод, тариалангийн талбай зэргийг хөрөнгөтнүүд эзэмшдэг байна. Бүх баялгийг баячууд ингэж гартаа авч эзэмшиж байдаг нь чухам юунд хүргэж байгааг Энвер Мамедханлы энэ өгүүллэгтээ тодорхой харуулсан. Үүнийг энэ жижиг номоос уншиж мэдэцгээх болно. Энэ зохиолд гардаг Сурея шиг тийм охин манайд байсан сан бол юуны өмнө түүнийг эмчлэн сувилж, уран сайхны сургуульд суралцах бололцоог олгоод, уран чадвар, авьяасыг нь бүрэн цэцэглүүлэн хөгжүүлж болох байсан. Тийм охины өвөг эцэг нь ч гэсэн Сталины үндсэн хуулиар олгогдсон эрхийнхээ ёсоор сэтгэл амар, нэр хүндтэй өтлөх байжээ.

	 

	«Манай залуучууд хаана ч замтай

	Манайд өвгөд хаана ч хүндтэй...» 

	 

	гэж бид энгийн зүгээр дуулдаг юм биш.

	Оросын империйн1 бүрэлдэхүүнд багтаж байсан Азербайжаны хойд хэсэг, Октябрийн хувьсгалын дараа Оросын ард түмэн ба бусад ах дүү ард түмний хамт эх орноосоо газрын эзэд, хөрөнгөтнүүдийг хөөн цэвэрлэж, Коммунист шинэ нийгмийг байгуулж байхад, Азербайжаны өмнөд хэсэг нь Иран болон, Азербайжаны дарлагч хөрөнгөтнүүдийн эрх мэдлийн дор хэвээр үлдсэн байна. Одоо Иран, эрх чөлөөнд дуртай ард түмний заналт дайсан Америкийн империалистуудын гарт аажмаар орж, гурван давхар дарлал хүлээх болжээ. Эзлэгдэн дарлагдаж байгаа Ираны Азербайжаны хүн ам нь хилийн АРАКС голын нөгөө талд өөрсдийн ах дүү Зөвлөлт Азербайжаны эрх чөлөө, хувь заяатай аж төрж байгааг мэддэг юм. Тэд өөрсдийн Зөвлөлт ах дүү нарын туршлагаар, Ираны хөрөнгөтөн, газрын эздийн дарлалыг унагааж чадах явдал зайлшгүй гэж итгэцгээж байдаг. Тэр итгэл энэ номын төгсгөлд өвгөн зурагчны:

	 

	«Үгүй, ийм гаслант амьдрал яасан ч удаан үргэлжлэхгүй! Нар мандаж цоморлог дэлбээ дэлгэх тэр сайхан өдөр заавал ирнэ...» 

	 

	гэж хэлсэн үгнээс тодорхой юм.

ХУРЦ УЛААН ЦОМОРЛОГУУД

	Хөгшин Фируз, нар шингэсний дараа гэртээ буцаж ирдэг байлаа. Фируз бусад өдөрт ч гэсэн хүнд хүнд боодолтой юмнуудыг ядрахаа мэдэхгүй зөөдөг байв. Гэвч ихэвчлэн хийх ажилгүй зах зээлээр явж, ямар нэгэн худалдаачин, юм зөөлгөе гэж дуудахыг хүлээгээд л, үүрчих юм олдоосой гэж хүссээр явдаг байжээ. Ийм өдрүүдэд Фируз, дүүрэн бараа чихэж хураасан складуудын2 дэргэд баахан явган суусхийж байгаад, ядарсандаа болж, складын ханыг налж, гунигтай үүргэлдэг байлаа.

	Тэр хүн их настай болсноос яс нь шархиран өвдөж байгаа юм болов уу? Үгүй бол зовлонгийн хүндээс болж он удаан жил юм зөөж, одоо ч гэсэн мөрөн дээрээс нь хүнд ачаанууд дарах шиг санагдаж байгаагаас юм болов уу?

	Энэ өвгөний бүх амьдралд ганц ч өдөр баярламаар зүйл гараагүй, нэг ч шинэ санаа орж ирээгүй, нэг ч хурц сайхан бодлууд төрж байгаагүй юм шүү дээ. Түүнийг амьдралын туршид л хүнд ачаанууд улам хүчтэй дарж зовоохоос өөр юу ч тохиолдоогүй.

	Энэ хүнд зүдүүр, бие махбодыг нь эвдэж муутгаснаар барахгүй, ухаан мэдрэлийг нь ч мохоосон билээ.

	Энэ баян том хотын байшин барилгад орсон асар их чулуу туйпуу, баялаг гоёмсог орд сууцанд тавигдсан өчнөөн төчнөөн баглаа хивс, авдар сав, ширээ сандал, худалдаачдын зооринуудад агуулагдсан тоо томшгүй боодолтой эд бараа цөм энэ өвгөний мөрөөр дамжин гарсан юм. Өвгөний байдлыг харахад тэр ачаа бүрийн ямар нэг хэсэг түүний мөр дээр үүрд үлдэж хоцорсон мэт санагдана. 

	Сүүлийн өдрүүдэд нар баруунаа дөнгөж хэлбийж байхын хэрд өвгөн зах зээлийн газраас яаран гарч, тоос манарсан гудамжаар хаашаа ч юм, нэг тийшээ туйлын ядарсан маягтай явна. Ингэж явж байхдаа ямар нэг хийх ажил гарлаа ч гэсэн түүнд саатдаггүй байлаа.

	Тэр өвгөн хотын захад байгаа хивс нэхдэг нэгэн фабрикийн дэргэд хүрч зогсосхийгээд хатаж хувхайрсан чанар модыг налж суугаад тэсвэртэй хүлээдэг байв. Фабрикийн том гэгч модон хаалганаас нүдээ нэг ч салгалгүй ширтэн байсан өвгөн Фирузийн сэтгэлд олон юм бодогдоно. Тэр өвгөн энд ирээд сэтгэл нь тайвширч, амарч суугаа нь энэ үү? Үгүй! Тийм биш ээ! Харин эндээс амьдралынхаа хамгийн хүнд ачааг авч үүрэхэд бэлэн зогсож байгаа нь энэ билээ.

	Шуугилдах чимээ гарч, өвгөний бодож байсныг таслав. Фабрикийн нээгдсэн том хаалгаар янз бүрийн насны хүүхэд чанга чанга ярилцан гарч явцгаана. Өвгөн, тэдгээр шуугилдсан хүүхдийн дотроос хэн нэгнийг эрсэн маягтай ширтэнэ. Гэтэл хамгийн сүүлд бяцхан хоёр охин, долоо, найм орчим насны эцэнхийвтэр, цонхигор цагаан царайтай охиныг, гар дээрээ дамжлан гарч ирлээ.

	Тэр охин бол ачаа зөөгч өвгөн Фирузийн ач охин Сурея байжээ. Тэр охин дөнгөж хөлд орж байх үедээ чийгтэй харанхуй нүхэн гэрт байснаас суумгай болжээ. Өвгөн Фрузид энэ суумгай охиноос өөр хэн ч үгүй билээ. Түүний хүү ажил эрж, алс хязгаарт явчхаад худагт шигдсэн чулуу шиг сураг чимээгүй алга болжээ. Хүүгийн нь эхнэр охин Суреягаа хөхнөөсөө гарч амжаагүй байхад нас баржээ. Ингээд л чадал тэнхээгүй ганц бие, ачаа зөөгч өвгөн суумгай охинтойгоо хоёулаа амьдралын бэрхтэй тэмцэлдэн хоцорсон билээ.

	Өвгөн хаалганы дэргэд ойртон очоод ач охиноо болгоомжтой гэгч авч үүрээд, ганц ч үг дуугарсангүй, толгойгоо доош унжуулан замдаа орж явлаа. Өвгөн, шувууны өд шиг хөнгөхөн охиноо үүрч явахдаа, өөрийн амьдралын урт удаан хүнд хэцүү бүхнийг нуруун дээрээ овоолсон мэт санагдлаа. Энэ бол түүний хувь заяа, амьдралынх нь хүнд үүрэг юм. Үүнээс болж өвгөний нуруу улам л бөгтийж, хоёр мөр нь доош шувтайсан биз ээ...

	— Өвгөн аав аа! Та өнөөдөр туйлын их ядарчээ?

	— Үгүй охин минь! Өнөөдөр огт ажил хийгээгүй.

	Охин үүнийг сонсоод:

	— Тэгвэл өвгөн аавын минь хэтэвч хоосон явж байгаа юм байна даа гэж мэдлээ. Тэр хоёр, талхны мухлагийн дэргэдүүр өнгөрөн явах үед:

	— Өвгөн аав аа, зогсооч, талх худалдаж авъя гэж охин хэллээ.

	Өвгөн зогслоо. Худалдагчийг хэдэн хавтгай талх авч өгөхөд Сурея, нүүрнийхээ бүтээлгийн үзүүрт зангилсан, өнөөдрийн ажлын хөлсөнд олсон хэдэн мөнгөө өглөө.

	Жаал охиныхоо олсон хэдэн мөнгөөр өнөөдөр идэх талхтай болсондоо өвгөн Фирузийн хөлс чийхрах шиг болов. Тэр орой өвгөн охин хоёр чийгтэй бүдэг харанхуй, нүхэн гэртээ, газраар дэвссэн сийрсэн дэвсгэр дээр сууж, хэдэн хавтгай талх, өчүүхэн бяслаг идэж байгаа нь тэдний ерийн нэг оройн хоол байжээ.

	Гэвч өвгөн аав нь уйтгар зовлонтой, ядуу тарчиг байдалтайгаар хоолоо идэж суухдаа бяцхан ач охиндоо хэчнээн сайхан гайхамшигтай үлгэрүүдийг ярьж өгдөг гэж санана.

	Сурея, тэдгээр үлгэрийг сонсоод санаа алдан, тэр ярьсан үлгэрийн жаргалт оронд ямар нэг ид шидтэй хүч олж очих сон гэж санана. Тэгээд гэрэлт сайхан хүсэл мөрөөдлүүд охины санааны гүнд нэвтэрч жигүүр далавчтай болох шиг санагдана. Жаргалт хувь заяаны тухай охины хүсэл бодлууд түүний нэгэн зүүдтэй холбоотой байсныг дурдвал:

	Хаалга нь нээлттэй нэгэн сайхан тасалгаанд байгаа залуухан гэгчийн гоё хүүхэн охиныг нааш ир гэж дуудна. Энэ хүүхэн эх шиг нь ч санагдана. Гэвч Сурея, төрсөн эхийгээ амьд байхын дүрийг ч мэдэхгүй, үхэж байхыг нь ч санахгүй билээ.

	Охиныг өглөөгүүр ийм сайхан зүүд зүүдэлж байхад өвгөн аав нь дуудаж сэрээлээ. Өвгөн, охиноо үүрээд, фабрикийн хаалганы дэргэд хүргэж өгөөд тэндээс ажил эрэхээр зах зээлийн газар луу явлаа.

	Сурея бол хивс нэхэх фабрикт жил илүү ажиллажээ. Өглөө бүгд мандах нарнаар олон зуун охид хөвгүүд энэ фабрикт ирцгээнэ. Энд ажиллагсад хоёр гурван мастерууд, нэгэн өвгөн зурагчнаас бусад нь цөм бага насны хүүхэд юм. Тэдгээр хүүхэд хоёр эгнээгээр зэрэгцүүлэн тавьсан суурь машинуудын дэргэд хэд хэдээрээ сууцгааж, тун орой болтол хивс нэхнэ.

	Суреягийн үерхэгч хоёр охин, түүнээс арай эгч болох учир өглөө бүгд Суреяг гар дээрээ дамжлан суурь машины дэргэд аваачиж өгөөд өөрсдөө хоёр талд нь суугаад ажилладаг байв. Тэдний жижигхэн гарын яралзсан хуруунууд янз бүрийн өнгөтэй ноосон утсан дээр маш түргэн шаламгай хөдөлнө. Тэд баруун гартаа үзүүр нь махийсан жижиг хутга барьж, утасны үзүүрүүдийг огтчих нь нүд ирмэхийн төдий түргэн гялалзаж харагдана.

	Хүүхдүүд ажлаа эхэлж байхдаа нам гүм байснаа, хэдэн цаг үргэлжлэн нэг янзын ядралт хөдөлмөр хийсний дараа зүдрэлээ мартахын тулд хүүхэд бүхэн ямар нэгэн дууг намуухнаар аялцгаана. Энэ дуунууд цөм нийлж дүнгэнэсэн дуу чимээ болоход хэн нэгний нь гоц шингэн хоолой ялгаран гарна. Тэгэхэд бусдын нь дуу аажмаар намдаж, уран сайхан дуучны өмнө бууж өгөх шиг болдог байлаа.

	Сурея, харин ер дуулсангүй, түүний хоолой тийм яруу сайхан биш бөгөөд дуулъя гэсэн ч дуу мэдэхгүй билээ. Сурея, нэхэж байгаа хивснийхээ гоё сайхан хээнүүдийг урлан бүтээхэд бүх анхаарлаа зориулан, тунгалаг хүрэн нүдээ хивснээс үл салгана. Хивсэн дээр түүний гараар нэхэгдсэн цоморлогууд бүх фабрик даяар алдаршсан юм аа. Өвгөн зурагчин шинэ шинэ зургуудыг зурахаас гадна Суреяд зориулан саргай цэцгийн цоморлогуудыг зурж өгдөг байв.

	Түүний зурж өгсөн хээг гоё сайхан хийхийн төлөө Сурея үнэн сэтгэлээс чармайдаг учир цоморлогууд нь нарны гэрэлд дэлбээ дэлгэцгээж байгаа, ёстой саргай цэцэгтэй адил бөгөөд амьд юм шиг гойд сайхан болдог байжээ.

	Гэвч Сурея, өөрийн гараар чармайн бүтээсэн зүйлүүдийг сайтар ажиглан харж амжаагүй, дөнгөж л найзуудтайгаа хамгийн сүүлчийн утсыг зангилж байхад нэхэж дууссан хивсийг нь суурь машинаас сугалан авч дахин хэзээ ч олж үзэхгүй болгодог байлаа.

	Тэгээд Сурея охин өөр хивс нэхэж эхэлнэ. Сурея, суурь машины дэргэд суугаад л мастеруудын бэлтгэн өгсөн шинэ цоморлогуудыг өөр шинэ хивсэн дээр нэхнэ.

	Энэ хотонд намар өнгөрч, уйтгартай бөгөөд хүчтэй салхи үлээсэн тэсгэм хүйтэн өвөл эхэллээ.

	Өвгөн охин хоёр чийгтэй хүйтэн газар гэртээ түлэх түлээ ч үгүй, түүгээр ч барахгүй, жижигхэн дэнгээ ноцоох керосин тос ч үгүй байжээ.

	Ач охиноо нимгэн муу хөнжил нөмрөөд шөнийн турш унтаж чадахгүй дагжин чичирч байдгийг нь өвгөн мэддэг байлаа.

	Өвгөн Фируз, энэ өглөө Суреягаа бүр эрт, бараг харанхуй байхад фабрикийн хаалганы дэргэд аваачаад, хаалга нь нээгдээгүй байхаар охиноо орхиод зах зээл рүү яаран явлаа. Учир нь, нэгэн том складад их хэмжээний бараа таваарыг хүлээн авна гэдгийг урьдаас мэдсэн бөгөөд түүнийг зөөх юм гэнэ гэж сонссон байлаа. Тэгээд өвгөн энэ аятайхан ажлаас хожимдохгүйг хичээж бусдаас урьд очихын тул тэгж яарчээ. Өнөөдөр жаахан түлээ олохын тул заавал ахиухан ажиллах хэрэгтэй байсан байжээ.

	Ингээд үүр шөнөөр складын дэргэд ажил хийж эхлэв. Хөгшин Фируз энэ өдөр ер бишийн тэнхээ гаргаж, хар чадлаараа хэтэрхий их ажилласан нь бусдыг гайхаажээ. Үд болохоос өмнө өвгөн тавь шахам боодолтой юмыг зөөж амжлаа. Хүч чадалтай залуу зөөгчид ч гэсэн түүнийг харж, хор шар нь хөдлөхөд хүрчээ.

	Өвгөн Фируз нэг том боодолтой юм үүрээд эгц орсон шат руу буулаа. Гэтэл шатны гурав, дөрвөн гишгүүрийг гишгэж чадалгүй, нүд нь харанхуйлж, хөлийн нь доорх тоосгонууд бутрах шиг боллоо. Өвгөн тулах юм эрээд тэмтэрч ядаж байтал хэн нэгэн хүн нуруу руу нь хүнд гэгч боодолтой юм чулуудаад орхих шиг болжээ. Тэгэхэд өвгөн ч тэнцүүрээ алдаж дороо гуйвалзаад явчихад одоо ч өнгөрлөө дөө гэж бодов. Фируз үүргийнхээ уяаг тайлж, үүрч явсан ачаанаасаа салахыг хэчнээн оролдсон боловч амжсангүй, өвдөг нь чичирч, хөл нь гуйваад уул руу нурсан чулуу шиг, складын гүн рүү толгойгоороо тонгорцоглон ойчлоо. Хөгшин Фируз, чулуун шатан дээр биеэ тогтоож чадалгүй доошоо бөмбөрөн унаж, авраач гэж хашхирч ч амжсангүй, складын тоосгон шал руу ойчив. Өвгөн, хүйтэн шалан дээр нүүрээрээ шааж унаад хөдлөх ч тэнхээгүй хэвтэхэд дээрээс нь хүнд хүнд ачаанууд өнхрөн ирж ямар ч хайр найргүй дарна.

	Складад ажиллаж байсан бусад зөөгчид гүйлдэн ирж өвгөнийг татаж гаргахыг оролдсон боловч нэгэнт хожимдсон байлаа. Ингээд л хамгийн сүүлчийн боодолтой юм, өвгөн зөөгчийн халуун амийг тасалжээ.

	Оройхон болж, хүүхдүүд фабрикаас тарж явцгаах үеэр цас орж байлаа. Тэдгээр хүүхдийн зарим нэг нь хөл нүцгэн байсан тул цасан дээгүүр гүйлдэн, шинэхэн мөр гаргасаар тус тусын гэрийн зүг яаран явцгаалаа.

	Суреягийн найзууд урьдын адил түүнийг дамжлан фабрикийн хаалганы дэргэд авчрахад өвгөн Фируз алга байв. Сурея, туйлын их гайхаж, гудамжны тэртээ тийш ширтлээ. Өвгөн Фируз фабрикийн хаалганы дэргэд анх удаа л байхгүй байсан нь энэ билээ.

	— Өвгөн Фируз чинь яагаад алга байна даа? гэж Суреягийн найз хоёр охин гайхсан янзтай хэллээ.

	— Аав ч ирнэ л дээ. Жаахан хүлээцгээе! гэж Сурея хэлэхэд нөхөд нь хүлээхээр боллоо. Хүмүүс цөм тарцгаагаад явчихлаа. Том ширхэгт цас чимээгүй хаялж, улам бүр бүдэг харанхуй болж байгаа гудамж руу Сурея нүд цавчилгүй түгшүүртэйгээр ширтэн суужээ.

	— Өвгөн Фируз ямар нэгэн ажилтай байгаа нь мэдээжийн хэрэг боллоо. Иймд бид чамайг гэрт чинь өөрсдөө хүргэж өгье гэж хоёр охины нэг хэлэв.

	Сурея, шийдвэртэйгээр толгойгоо сэгсэрч: 

	— Үгүй! Өвгөн аав минь одоохон л хүрээд ирнэ. Та нар явцгаа даа. Хэтэрхий оройтвол харихад чинь хэцүү болно шүү дээ гэлээ.

	Энэ үед улам улам харанхуй болж Суреягийн найз хоёр охин ч үнэндээ айж эхлэв. Гэвч түүнийг ганцаарыг орхиж явахыг зүрхэлцгээсэнгүй. Тэр хоёр дахиад л баахан хүлээж байгаад аргагүйн хүчинд Суреяг орхиод явлаа.

	Сурея, гав ганцаараа үлджээ. Гудамжны адагт асаж байгаа чийдэнгийн зүг хэчнээн ширтэвч, өвгөн аав нь алга л байна.

	Цас ч улам л ширүүсэн орсоор бөгөөд цагаавтар өнгө нь үдшийн бүрэнхийн дунд туяарна.

	Цас үргэлжлэн орсоор байхад Сурея гадаа гудамжинд цаг илүү суужээ. Суреягийн дэргэдүүр хоёр хүн явж өнгөрөхдөө ханын дэргэд цор ганцаараа сууж байгаа ядуу охиныг гуйлгачин юм байх гэж бодоод нэг нь зэс зоос хаяж өглөө.

	Энэ санамсаргүй хайр хишиг нь охины сэтгэлийг бүр ч аюул зовлонгоор дүүргэв. Тэгээд Сурея, гутарч уйлахгүйн тулд уруулаа өвдтөл зууж суулаа.

	«Үгүй үгүй, надад өвгөн аав бий! Би өнчин биш! Би ганцаараа биш!» гэж бодож сэтгэлээ барьж суулаа.

	Дорно зүгийн энэ хотын гудамжинд шөнийн гүн харанхуй аажмаар эхэлж, өвлийн энэ шөнө бүр ч хоосон юм шиг нам гүм байсан билээ. Төв гудамжнаас зайдуу хол, энд ганц ч хүн амьтан алга байлаа.

	Аймшигт түгшүүр, аюул зовлон охины сэтгэлийг эзэлж, хүйтэнд дагжин чичирч эхэллээ. Охины бүх биед хүйт нэвтрэн орж байсан боловч санаа сэтгэлээр унахгүйг хичээв.

	Гэвч цаг минут өнгөрсөөр удахад, өвөг аавыгаа одоо хүртэл ирээгүй байгаа явдалд охин аргагүй гомдож эхэр татан уйллаа.

	Шөнийн хав харанхуй ч боллоо. Өвөг эцэг Фируз нь бас л алга хэвээр байлаа. Хөөрхий охин Сурея эхлээд өвгөн аав аа! гэж дуудлаа. Хариуд нь юу ч дуугарсангүй. Дараа нь надад туслаач даа! гэж хашхирав. Гэтэл түүний хашхирахыг хэн ч сонссонгүй. 

	Ингээд охин дахин хашхирч чадсангүй. Тэгээд энэ аюул нөмөрсөн тэсгэм хүйтэн өвлийн бэрх шөнийг гудамжинд цор ганцаараа өнгөрүүлэх болсноо Сурея нэгэнт мэдлээ. Охин фабрикийн хаалга өөд мөлхөж, биеэ цаснаас хамгаалахын тулд ямар нэгэн булан олж хоргодохыг бодлоо...

	Өглөө болж нарны гэрэл зузаан цасаар бүрхэгдсэн хотын гудамжийг гэрэлтүүлж байх үед фабрикийн хаалганы дэргэдэх нэг буланд охин Сурея ухаан мэдрэлгүй түгдийн хэвтэнэ. Нүүрээ бүтээдэг эрээн даавуу халхавч толгойноосоо мултран, мөрөн дээгүүр нь нугалран хэвтэх бөгөөд өнгөө алдаж зэвхий болсон царайд нь нарны хурц гэрэл тусна.

	Өглөөний нар өөрийнхөө анхны тунгалаг сайхан туяаг охины нүүр дээр тусган гийгүүллээ. Хэрэв тэр охин энэ үеэр сэрсэн сэн бол өөрийнхөө уйтгарт газар гэрт байгаа биш, харин өглөөний наранд сайхан гийгүүлэгдсэн өргөн уудам хязгааргүй цасан цагаан ертөнцөд байгаагаа үзэх сэн билээ.

	Тэр охин нүүр дээрээ туссан нарны энэ нүд гялбам туяанд гайхамшигт сайхан зүүд зүүдэлж ч байсан байж магадгүй дээ. Алс тэнгэрийн хаяанаас алтан шаргал том дугараг нар алгуурхан хөөрсөөр байна. Түүний туяа эргэн тойрон цацран, хана, хад чулууг нэвтрэн орчлон дэлхий дээрх нуугдмал бүх булан тохойд хүрч, хамгийн гаслант харанхуй газар гэрийн доторхыг ч хүртэл гийгүүллээ.

	Бяцхан Сурея, нар өөд сэтгэл хөдлөнгүй харж инээмсэглэнэ. Хүйтэн харанхуй чийгтэй газар гэртээ байгаа ч юм шиг. Гэвч газар гэр нь нарны гэрлээр дүүрэн гийгүүлэгдээд гэрэлгүй харанхуй ч биш, харин нар гарах талдаа өргөн сайхан цонхтой том гэгч цайз ордон мэт санагдана. Газар гэрийн хана шал бүгд өөрийн нь нэхсэн хивсээр бүрхмэл харагдана. Өөрийн гараар урлан бүтээсэн хурц улаан цоморлогууд гялалзан байгаа хивснүүдээ бахархан үзэж баярлана. Тэгээд хурц улаан цоморлогууд аажмаар нарны гэрэлд дэлбээ дэлгэж гоё сайхан улаан ягаан цэцгүүд болон дэлгэрнэ. Сурея, туйлын баярласан царайтай, энэ дэлгэрч байгаа цоморлогуудын зүг гүйж очоод цоморлогуудыг тасалж авахаа хайрлаж, тэднийг энхрийлэн илнэ.

	Тэгтэл нэг хүн Суреягийн гараас шүүрэн авч байшингаас нь хөөж зайлуулахад охины сэтгэл ихэд гутна. Суреяг чангааж байгаа хүчтэй гар улам ширүүсэж, хурц улаан цэцэг дэлгэрсэн хивснээс нь салгаж, дахин харанхуй хүйтэн газар хаячихлаа.

	Охины сайхан зүүд нь үүгээр замхарлаа. Сурея нүдээ нээж харвал фабрикийн хөгшин зурагчин гараас нь барьж босгохыг оролдоно. Ажилдаа ирж байгаа олон хүн, найз охид нөхөд нь Суреяг тойрон зогсоцгоож дув дуугүй түүний зүг ширтэцгээж байв. Суреягийн нүд бүрэлзэж харанхуйлаад, тойрон зогсогчдоос хэнийг ч танихгүй нэгэн зүг гөлрөн ширтэнэ.

	Хөгшин зурагчин охиныг өргөж, гар дээрээ тэврэн тасалгаандаа оруулж орон дээр хэвтүүллээ. Зурагч нүүрсний улаан цог хийсэн хувин авчир гэж хэлээд Суреягийн гарыг барьж:

	— Охин минь юу болчхов? гэхэд, Сурея, хариу юу ч хэлсэнгүй. 

	Нэг хүн шилэн аяганд халуун цай хийж өгсөн боловч охин ууж чадсангүй. Суреяг дулаацуулахаар хувинтай цог дэргэд нь тавихад нүүр нь халуу оргиод охин нүдээ аньжээ.

	Сурея аман дотроо аяархан шивгэнэн:

	— Өвгөн аав минь, чи яачхав даа? Хараач ямар сайхан нар гарав! Энэ бүгд цөмөөрөө миний нэхсэн хивс... Энэ цоморлогууд ч бас нэг адил... Нарны гэрэлд дэлбээ дэлгэцгээж байгааг харав уу? Гэвч чи минь хаачив даа? гэж хэллээ.

	Өвгөн зурагч, Суреягийн толгой дээр гараа тавьж үзэхэд маш халуун байсан тул нэг хүүхдийг эмчид явуулжээ. Цаг хэртэй болсны хойно гудамжинд морин төвөргөөн сонстож, тэрэгний чимээ тачигнан эмч ирлээ.

	Өвгөн зурагч хаалганы дэргэд эмчийг угтан авч тасалгаандаа дагуулж оров. Эмч, охины дэргэд ирж, тонгойж нэг хараад судасны цохилтыг чагнаж:

	— Хожимджээ! Хэдийн хожимджээ гэж зурагчинд хэлэв.

	Өвгөн зурагчны бие зарсхийж, нүд нь харанхуйлан гэдрэгээ ухарч, цонхны дэргэд очлоо. Хагархай шилтэй тэр жижигхэн цонхоор үйлдвэрийн газар харагдана. Тэнд ажилладаг хүүхдүүд энэ өдөр ярьж хөөрч, дуулж шуугьсан ч үгүй. Тэд бүгдээрээ толгойгоо унжуулж, хөмсгөө зангидан ажиллацгааж байлаа. Хөгшин зурагч тэднийг гунигтайгаар харж, Суреягийн солиорч байхдаа хэлсэн үгсийг санана.

	Зурагчинд, энэ олон багачууд харанхуй газар хатан хувхайрч, нарны гэрлийг мөрөөдсөн цоморлогууд шиг санагдлаа. Зурагч гүнээр санаа алдаад:

	«Үгүй, ийм гаслант амьдрал яасан ч удаан үргэлжлэхгүй: Нар мандаж цоморлог дэлбээ дэлгэх тэр сайхан өдөр заавал хүрч ирнэ» гээд Суреягийн дэргэд ирж гашуудал гунигтайгаар «Гэтэл энэ охин амьд насандаа баяр жаргалтай ирээдүйг зөвхөн зүүдэндээ л үзэх хувьтай юм байж дээ» гэж боджээ.

	 

	Тавриз. 

	1945 он

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 

	 


1954 оны хэвлэлийн Хэвлэн нийтлэлийн мэдээлэл

	ЭНВЕР МАМЕДХАНЛЫ

	 

	ХУРЦ УЛААН ЦОМОРЛОГУУД

	УЛСЫН ХЭВЛЭЛ

	1954 

	МОНГОЛЫН ХУВЬСГАЛТ ЗАЛУУЧУУДЫН ЭВЛЭЛИЙН ТӨВ ХОРООНЫ ХЭВЛЭЛ 

	 

	Редактор Ж. Дамдинсүрэн

	 

	Техник редактор Т. Тогтох 

	Корректор М. Сүх

	 

	1954 оны 5 дугаар сард 20.000 ширхэг хэвлэв.

	Улсын Хэвлэл ба Хэвлэлийн Үйлдвэрлэлийг Эрхлэх Газрын харьяа 

	Сүхбаатарын нэрэмжит Хэвлэх үйлдвэр.

	Улаанбаатар, Чойбалсангийн гудамж, 2.

